
CYD-DESTUN Y CYNNYRCH 
• Roedd y fideo cerddoriaeth yn cyd-fynd â sengl 

Taylor Swift a ryddhawyd ar 17 Mai 2015. 
Dyma’r bedwaredd sengl i gael ei rhyddhau o’r 
albwm 1989. Cafodd y sengl ei hailgymysgu ac 
roedd yn cynnwys Kendrick Lamar, yr artist.  
Cafodd ei rhyddhau ar label Republic Records. 

• Cyfarwyddwyd y fideo gan Joseph Kahn, 
Americanwr o dras Coreaidd, sydd wedi 
creu fideos cerddoriaeth i artistiaid fel 
Britney Spears, Eminem a Katy Perry.

• Enillodd y fideo wobr Grammy am 
y fideo cerddoriaeth gorau ac mae’n 
cynnwys amrywiaeth o bobl eiconig o’r 
diwylliant poblogaidd fel Jessica Alba, 
Cara Delevingne a Cindy Crawford.  

RHAN 1: MANNAU CYCHWYN 
– Iaith y Cyfryngau
Cyd-destun y diwydiant:
Mae Taylor Swift yn ffenomen ym myd cerddoriaeth 
bop ac mae’n werth dros $250 miliwn. Cafodd ei 
chynnwys gan Forbes yn eu rhestr o’r 100 Menyw 
Fwyaf Dylanwadol. Mae Swift wedi ennill 10 
gwobr Grammy ac un wobr Emmy, ac wedi gwerthu 
dros 40 miliwn albwm. Hi yw un o’r enwogion 
sydd â’r mwyaf o ddilynwyr ar y cyfryngau 
cymdeithasol (83.5 miliwn o ddilynwyr ar Twitter). 

Mae Swift wedi cael effaith enfawr ar y diwydiant 
cerddoriaeth. Yn 2015 newidiodd Apple eu polisi 

cerddoriaeth ar ôl iddi wrthod gadael iddyn nhw 
ffrydio ei halbwm yn ddi-dâl. Hefyd tynnodd 
ei halbwm o’r wefan ffrydio Spotify, er mai 
hi oedd un o’u hartistiaid mwyaf poblogaidd, 
er mwyn protestio yn erbyn arferion talu. 

Ystyried y defnydd o iaith y cyfryngau delweddau 
symudol, a chodau a chonfensiynau:
• Mae’r fideo’n perthyn i’r genre cerddoriaeth 

‘Bop’ ac mae’n cynnal rhai o’r confensiynau 
nodweddiadol. Mae’r rhain yn cynnwys 
canolbwyntio ar berfformiad yr artist, dull 
cyfarch uniongyrchol a chynrychioliad 
eglur o ddelwedd seren Swift.

• Mae defnydd helaeth o saethiad agos 
o syllu uniongyrchol Swift ynghyd â 
thremio a gogwyddo voyeuraidd o’r corff 
benywaidd yn creu syllu gwrywaidd. 
Mae hyn yn ystrydebol mewn fideos pop 
modern.  Caiff hyn ei gadarnhau ymhellach 
gan y ffordd y mae’r cymeriadau wedi 
dewis gwisgoedd wedi’u rhywioli.

• Mae’r fideo’n herio’r symudiadau dawns bywiog 
arferol a naratif y stori garu. Yn hytrach mae gan 
y naratif ymadroddion o genre ffilmiau Llawn 
Digwyddiadau (Action)/ Ffuglen Wyddonol.  

• Mae’r fideo’n perthyn i fformat 
‘darluniadol’ Goodwin lle mae’r deunydd 
gweledol yn darlunio geiriau’r gân. 

Ystyried sut mae’r elfennau gwahanol ar 
iaith y cyfryngau, a’r cyfuniad o elfennau, yn 
dylanwadu ar ystyr ac yn cyfleu nifer o ystyron:
• Mae’r codau a’r confensiynau’n drwm o dan 

ddylanwad ffilmiau Archarwyr a Ffuglen 
Wyddonol. Mae’r saethiad sylfaenol agoriadol 
o ddinas yn talu gwrogaeth i’r genres hyn ac 
yn sefydlu disgwyliadau’r gynulleidfa. Mae 
mise-en-scène y swyddfa ddiflas yn y dilyniant 
agoriadol yn cyfosod â’r digwydd wrth i Swift 
a Selena Gomez ymladd â dilynwyr dienw 
am gas dogfennau arian ‘McGuffin’. Mae 
hyn yn cyfeirio’n rhyngdestunol at nifer o 
naratifau ffilmiau llawn digwyddiadau.  

• Cyflwynir y cymeriadau drwy ddulliau 
uniongyrchol o gyfarch a graffeg sy’n 
cyfleu eu henwau gan ddefnyddio chwarae 
ar eiriau a geiriau wedi’u bathu.  

• Mae eiconograffeg o’r genre ffilmiau 
llawn digwyddiadau’n cynnwys codau 
gwrthrych arfau amrywiol, y cylch paffio 
a’r ffrwydradau wedi’u creu gan ddelweddu 
a gynhyrchwyd gan gyfrifiadur (CGI). 

Ystyried safbwyntiau critigol: 
Semioteg – Roland Barthes
• Cyflwynir cod enigma yn gynnar yn y fideo 

lle mae’r gynulleidfa’n holi pam mae Gomez 
yn bradychu Swift. Codir y tensiwn gyda 
saethiad safbwynt lle mae Gomez yn edrych 
ar Swift mewn drych blwch powdr coluro. 
Mae’r camera’n torri i saethiad canolig o 
Swift yn trechu’r dilynwr olaf ac yna mae 
saethiadau arc yn datgelu Gomez. Mae hi’n 
chwythu powdr i wyneb Swift ac yn ei chicio’n 
dreisgar drwy’r ffenestr mewn adeilad uchel.  

• Mae’r fideo’n gwneud defnydd mawr o 
Godau Proairetig oherwydd natur y 
naratif sydd fel Ffilm lawn digwyddiadau. 
Enghreifftiau allweddol yw’r canolbwyntio 
ar arfau amrywiol, y dilyniannau hyfforddi 
a’r trawstorri rhwng y ddau elyn.  

• Mae nifer o godau diwylliannol yn y fideo 
cerddoriaeth. Mae’r defnydd o gyfeiriadau 
rhyngdestunol at ddiwylliant poblogaidd 
yn targedu demograffeg eang. Ymhlith 
yr enghreifftiau mae: Gwisgoedd Ffuglen 
wyddonol o Tron (2.49) a The Fifth Element 
(1.01), cyfeiriadau at y ganolfan hyfforddi o 
The Hunger Games a’r Coridorau hecsagon 
o ffilmiau masnachfraint Alien (2.44).

Naratif – Tzvetan Todorov
• Mae’n hawdd cymhwyso Todorov i’r naratif 

byr. Torrir ar draws y cydbwysedd pan fydd 
Gomez yn cicio Swift allan o’r ffenestr. Yna 
mae’r naratif yn adeiladu at adfer y sefyllfa 
ond ni chaiff y gynulleidfa weld y datrysiad. 

Damcaniaeth Genre – Steve Neale
• Mae’r fideo’n dibynnu ar wybodaeth 

y gynulleidfa am gonfensiynau genres 
ffilmiau er mwyn dilyn y naratif. Mae’r 
naratif yn defnyddio ymadroddion hawdd 
eu hadnabod o genres ffilmiau Archarwyr, 
Llawn Digwyddiadau a Ffuglen Wyddonol.  

• Caiff confensiynau fideos cerddoriaeth bop eu 

herio gan y naratif, y lleoliad a’r eiconograffeg.  

Damcaniaeth Uwch: 
Strwythuriaeth – Claude Lévi-Strauss  
• Mae’r naratif wedi’i seilio ar y gwrthwynebiad 

deuaidd rhwng Swift a Gomez. Caiff y 
gwrthdaro ei greu pan fydd y saethiad safbwynt 
ongl isel, araf yn dangos Gomez yn gwylio 
Swift yn cwympo allan o’r ffenestr. Mae’r 
uchafbwynt i’r gwrthdaro’n digwydd gydag 
ymrafael na all neb ei ennill rhwng y ddau 
gymeriad a’u ‘timau’. Nid yw’r gynulleidfa’n 
gweld y canlyniad gan fod y fideo’n dod 
i ben wrth iddyn nhw daro ei gilydd.

RHAN 2:  MANNAU CYCHWYN – Cynrychioliad

Cyd-destun cymdeithasol:
Mae’r diwydiant cerddoriaeth wedi cael ei feirniadu 
ers tro byd am ei gynrychioliadau cul o rywedd. 
Mae’r ymadrodd ‘mae rhyw’n gwerthu’ fel petai’n 
taro tant gyda phenaethiaid cwmnïau recordiau. Mae 
artistiaid benywaidd yn cael eu gor-rywioli o hyd 
yn eu fideos, nes bod hyn wedi cael ei ystyried yn 
norm. Mae enghreifftiau di-rif o fenywod goddefol, 
heb lawer o ddillad amdanynt yn y diwydiant 
cerddoriaeth. Mae cysyniad Laura Mulvey sef 
‘Syllu Gwrywaidd’ yn tra-arglwyddiaethu mewn 
fideos lle gwelir artistiaid benywaidd a gwrywaidd.  

Mae dadl fod hunanwrthrycholi wedi’i gysylltu 
â rhoi grym i fenywod. Dywedir bod artistiaid 
fel Beyoncé a Rhianna yn fenywod annibynnol 
cryf nad yw eu rhywioldeb yn eu dibrisio nhw. 

Ystyried sut mae cynrychioliadau’n cael eu 
llunio drwy brosesau dethol a chyfuno:  
• Mae cynrychioliad Swift yn newid yn ystod 

y fideo. Gellid ystyried bod ei chod gwisg 
yn y dilyniant agoriadol yn perthyn i’r 
stereoteip ‘ysgrifenyddes rywiol’, tra mae 
Gomez yn gwisgo lledr tyn. Mae’r ddwy’n 
cynrychioli ffigurau femme fatale ffantasi 
gwrywaidd. Mae eu codau iaith y corff ac 
ystumio yn dangos grym wrth iddyn nhw 
drechu’r dilynwyr gwrywaidd dienw. Mae’r 
grym yn cael ei gadarnhau drwy godau sain 
gynefin ciciau ac ergydion wedi’u mwyhau. 

• Defnyddir rhyngdestunoldeb yng nghod 
gwisg nesaf Swift (1.01). Mae ei gwisg wedi’i 
hysbrydoli gan gymeriad Milla Jovovich 
yn The Fifth Element. Mae’r camera’n 
tremio ar gorff Swift a gellid ystyried bod 

hyn yn cynrychioli syllu gwrywaidd. 
• Mae codau gwisg y cameos yn sicr wedi cael 

eu hysbrydoli gan sadomasocistiaeth sy’n 
cyfeirio at wrthrycholi. Fodd bynnag, mae’r 
mynegiant wyneb a’r codau iaith y corff yn 
dangos penderfyniad a grymuso. Caiff hyn ei 
gadarnhau gan y saethiadau araf ac ongl isel.  

• Mae cymeriad Lena Durham, Lucky Fiori 
(0.54) yn dangos nodweddion gwrywaidd 
nodweddiadol. Mae ei gwallt yn fyr ac 
mae hi’n gwisgo top du gwrywaidd. Mae 
cod gwrthrych y sigâr yn chwarae i 
stereoteip bos ciwed o droseddwyr. Mae 
hyn yn dynodi grym benywaidd. 

Ystyried safbwyntiau critigol:
• Damcaniaeth cynrychioliad Stuart 

Hall – mae’r cyfeiriadau rhyngdestunol 
yn rhoi ystyr i’r delweddau. Mae’r fideo’n 
dibynnu ar ‘fap cysyniadol wedi’i rannu’ 
o ddiwylliant poblogaidd er mwyn 
creu perthynas â’r gynulleidfa.   

• Damcaniaeth hunaniaeth David Gauntlett  
– gellid ystyried y fideo’n fynegiant o ‘Rym 
Merched’. Roedd Gauntlett yn cydnabod 
bod sêr pop benywaidd yn hyrwyddo 
annibyniaeth ariannol ac emosiynol. Mae 
Swift wedi creu fideo sy’n cyflwyno gwrywod 
fel bodau amherthnasol. Gellid ystyried mai 
‘ffeministiaeth boblogaidd’ yw ideoleg y fideo.   

Damcaniaeth uwch:
• Damcaniaeth ffeministaidd Liesbet Van 

Zoonen – mae’r fideo’n cynnig cynrychioliadau 
wedi’u cyfosod o fenywod. Mae’r codau 
gwisg yn gadael i’r cymeriadau benywaidd 
gael eu hystyried yn gynhyrchion syllu 
gwrywaidd. Fodd bynnag, mae’r naratif yn 
eu cynrychioli’n bwerus ac yn ymosodol tra 
mae’r gwrywod yn oddefol yn y naratif. 

RHAN 3: MANNAU CYCHWYN 
– Cynulleidfaoedd 
Cyd-destun cymdeithasol / diwylliannol: 
Mae’r fideo wedi cael ei weld dros biliwn o 
weithiau ar YouTube. Y brif gynulleidfa darged 
yw menywod ifanc rhwng 16 a 24 oed. Caiff y 
dull cyfarch ei greu drwy’r syllu uniongyrchol 
a’r cyfeiriadau rhyngdestunol at y diwylliant 
poblogaidd. Byddai’r gynulleidfa’n gyfarwydd â’r 
cyfryngau gan fod y marchnata ar gyfer y fideo 
wedi’i wneud ar-lein yn bennaf o gyfrifon cyfryngau 
cymdeithasol amrywiol Swift gan ddefnyddio’r 

hashnod #BadBloodMusicVideo. Rhyddhaodd hi 
bosteri denu a oedd yn dangos sêr cameo’r fideo. 
Mae cynnwys Cindy Crawford a’r cyfeiriadau at 
‘Kill Bill’ ac ‘Aliens’ yn awgrymu bod cynulleidfa 
hŷn eilaidd hefyd wedi’i thargedu. Hefyd 
gellid dweud bod y fideo’n targedu cynulleidfa 
wrywaidd drwy ddefnyddio confensiynau 
genre ffilmiau Llawn digwyddiadau. 
 

Ystyried sut mae cynhyrchwyr y 
cyfryngau’n targedu cynulleidfaoedd, 
a sut mae cynulleidfaoedd yn dehongli 
ac yn defnyddio’r cyfryngau:
• Targedwyd y gynulleidfa gan yr ymgyrch 

farchnata ar-lein. Datgelwyd 18 o enwogion, 
modelau ac artistiaid enwog iawn gan 
Swift dros saith niwrnod cyn i’r fideo gael 
ei ddangos am y tro cyntaf yng Ngwobrau 
Cerddoriaeth Billboard. Roedd demograffeg 
oedran yr enwogion yn amrywio o 18 i 51 
er mwyn apelio at ddemograffeg eang.  

• Hefyd roedd sïon fod y gân wedi cael ei 
hysgrifennu am berthynas Swift â Katy 
Perry, artist pop arall. Ni chafodd hyn ei 
gadarnhau ond ysgogwyd Perry i wneud 
sylw ar ei chyfrif Twitter. Ychwanegodd 
hyn at apêl y fideo i gynulleidfaoedd a oedd 
yn mwynhau natur voyeuraidd y ddadl.  

• Mae’r cyfeiriadau rhyngdestunol yn rhoi 
boddhad i’r gynulleidfa. Yn ogystal, mae’r 
fideo’n defnyddio llawer o ymadroddion 
o genres ffilmiau Archarwyr/Ffuglen 
Wyddonol a fyddai’n apelio at ddilynwyr y 
genres hynny. Mae ailadrodd confensiynau 
cyfarwydd yn ymgysylltu â’r gynulleidfa. 

• Mae gan y fideo werthoedd cynhyrchu 
uchel sy’n dylanwadu ar ddisgwyliadau’r 
gynulleidfa drwy ddefnyddio effeithiau 
delweddu wedi’i gynhyrchu gan 
gyfrifiadur ac effeithiau gweledol.  

• Yn ôl y ddamcaniaeth Defnydd a Boddhad 
gallai’r fideo gynnig dihangfa, diddanwch 
ac o bosibl uniaethu personol â’r sefyllfa.  

Ystyried safbwyntiau critigol: 
Reception Theory - Stuart Hall
• Dehongliad dewisol y fideo fyddai i’r 

gynulleidfa dderbyn y cynrychioliad o 
bersona Swift fel seren. Ei bod hi’n fenyw 
annibynnol gref ac yn eicon diwylliant 
poblogaidd dylanwadol. Safbwynt mwy 
gwrthwynebus fyddai fod y cynrychioliadau 
o’r menywod wedi’u gor-rywioli.

• Yr ideoleg y mae Swift eisiau ei chyflwyno 
yw un grym merched, sy’n cael ei ddangos 
drwy’r ffordd y mae’r cymeriadau benywaidd 
a’u natur gorfforol yn tra-arglwyddiaethu. Fodd 
bynnag, mae’r fideo wedi cael ei feirniadu am 
ddeall ffeministiaeth mewn ffordd arwynebol. 
Mae’n dal i gynnal ideoleg delwedd y corff 
fod rhaid bod yn denau, yn wyn ac yn fronnog 
er mwyn bod yn hardd. Mae’n aflunio’r 
ddelwedd o fenyweidd-dra wedi’i ryddfreinio 
ac yn creu rhywbeth na ellir ei gyflawni.

Damcaniaeth Diwylliant – George Gerbner
• Byddai’r gynulleidfa darged yn cael ei 

meithrin i dderbyn y dilyniannau o drais, gan 
gynnwys pan gaiff Swift ei chicio drwy’r 
ffenestr. Mae hwn wedi dod yn gonfensiwn 
nodweddiadol o genre ffilmiau Archarwyr.  

• Mae’r portread o ddelwedd y corff yn 
cadarnhau stereoteipiau afrealistig, gyda 
mwyafrif y cymeriadau wedi’u gor-rywioli. 


